
Útdráttur 

Markmið þessarar ritgerðar er að auka skilning lesanda á stöðu innflytjenda á íslenskum 

vinnumarkaði. Að undanförnu hefur verið mikil umfjöllun um innflytjendur og erfiðleika 

þeirra á íslenskum vinnumarkaði. Margir fá menntun sína ekki metna og festast því í lægri 

þrepum skipulagsheilda. Til að öðlast aukinn skilning á stöðu innflytjenda er mikilvægt að 

rannsaka allar hliðar málsins. Í ritgerðinni er sjónum beint að innflytjendum í 

millistjórnendastöðum. 

Ritgerðin  er tvískipt. Í fyrri hlutanum er farið yfir fræðin sem snerta rannsóknarefnið. 

Í þeim hluta er farið yfir þróun íslensks vinnumarkaðs, aukna fólksflutninga, stöðu 

innflytjenda og hugtakið millistjórnandi. Seinni hluti ritgerðarinnar fjallar um 

aðferðafræði rannsóknarinnar og niðurstöður. Rannsóknin var unnin með eigindlegri 

rannsóknaraðferð. Höfundur tók þrjú hálfopin viðtöl við innflytjendur í starfi 

millistjórnenda á íslenskum vinnumarkaði. Notast var við aðferðafræði 

fyrirbærafræðinnar til að greina gögnin og greina frá niðurstöðum rannsóknarinnar.  

Helstu niðurstöður benda til þess að menntun skipti máli ætli innflytjendur að komast 

í starf millistjórnanda. Þá ýtir það undir möguleika innflytjenda að hafa starfað lengi hjá 

sama fyrirtæki. Viðmælendur rannsóknarinnar höfðu allir starfað í nokkurn tíma á 

núverandi vinnustað og unnið sig upp í millistjórnendastöðuna.   

1  Inngangur 

Frá einum stað til annars. Frá einu landi til annars. Flutningsþörfin hefur alltaf einkennt 

mannkynið. Hvort sem það sé flutningur milli landa eða innanlands. Allt frá aldamótunum 

hafa fólksflutningar milli landa aukist til muna. Meginástæða flutninga fólks er von um 

betri lífsgæði (Unnur Dís Skaptadóttir, 2010). 

Val viðfangsefnisins kom til vegna áhuga rannsakanda á jafnrétti almennings, óháð 

uppruna þess. Undanfarið hefur mikil umfjöllun verið um innflytjendur og erfiðleika þeirra 

á íslenskum vinnumarkaði. Margir þeirra sem hingað flytjast fá menntun sína ekki metna 

og eru í störfum sem samræmast ekki menntun þeirra eða eru jafnvel atvinnulausir 

(Viktoría Hermannsdóttir, 2014). Vegna þessarar umfjöllunar fannst rannsakanda tilvalið 

að skoða stöðu innflytjenda nánar. Sjónum er einkum beint að þeim sem hafa yfirstigið 

hindranir er geta verið á vegi innflytjenda. Ekki er mikið rætt um innflytjendur í 

stjórnunarstöðum og vildi því rannsakandi sérstaklega beina sjónum að þeim og þá 

einkum innflytjendum í millistjórnendastöðum. Eftir því sem rannsakandi kemst næst 

hefur staða innflytjenda í millistjórnendastöðum á íslenskum vinnumarkaði ekki verið 

rannsökuð áður. Því telur rannsakandi brýna þörf fyrir rannsóknarvinnu ritgerðar þessarar 

til að fá heildarmynd á stöðu innflytjenda á vinnumarkaði.  

Markmið þessarar ritgerðar er að auka skilning á stöðu innflytjenda á íslenskum 

vinnumarkaði. Til þess verður sjónum beint að upplifun innflytjenda í 

millistjórnendastöðum. Rannsakandi vill komast að því hvaða reynslu innflytjendur í 

millistjórnendastöðum hafa af íslenskum vinnumarkaði og leið þeirra að 

stjórnunarstöðunni. Rannsókninni er ætlað að svara rannsóknarspurningunni: Hver er 

upplifun innflytjenda í millistjórnendastöðum af íslenskum vinnumarkaði, hvernig komust 

þeir í umrædda stöðu og eru hindranir á vegi þeirra? 

Ritgerðin samanstendur af 6 köflum. Í inngangi er stiklað á stóru um meginefni 

ritgerðarinnar. Í öðrum kafla er farið yfir fræði ritgerðarinnar. Fjallað er um íslenskan 

vinnumarkað, fólksflutninga, innflytjendur og hlutverk millistjórnenda. Þá eru einnig 

skoðaðar tvær rannsóknir tengdar innflytjendum. Þriðji kaflinn fjallar um aðferðafræði 

sem og framkvæmd rannsóknarinnar. Í fjórða kafla er greint frá niðurstöðum 

rannsóknarinnar. Í fimmta kafla fjallar rannsakandi um niðurstöður rannsóknarinnar frá 

eigin sjónarhorni og metur þær við fræðin. Þar er einnig greint frá réttmæti og áreiðanleiki 

rannsóknarinnar og helstu takmörkunum hennar. Í sjötta og síðasta kaflanum kemur 

rannsakandi með hugmyndir af mögulegum framhaldsrannsóknum. 

2 Fræðilegt yfirlit 

Í þessum kafla verður farið yfir hvernig íslenskur vinnumarkaður hefur þróast í gegnum 

árin. Farið verður yfir fólksflutninga og áhrif þeirraá samfélagið og staða 

innflytjendaskoðuð. Einnig verður hugtakið millistjórnandi skilgreint og farið yfir helstu 

hlutverk millistjórnanda. Þá verður litið á tvær rannsóknir sem tengjast málefnum 

innflytjenda á íslenskum vinnumarkaði.  

2.1 Íslenskur vinnumarkaður 

Vinnumarkaður er vettvangur þar sem eftirspurn atvinnurekenda eftir vinnuafli og 

framboð einstaklinga með starfskrafta á sér stað. Atvinnurekendur veita laun gegn vinnu 

og einstaklingar bjóða vinnu gegn greiðslu launa (Garðar Gíslason, 2001). Íslenskur 

vinnumarkaður skiptist í tvennt, annars vegar opinberan og hins vegar almennan 

vinnumarkað. Aðilar sem starfa hjá ríki og sveitafélögum falla undir opinberan 

vinnumarkað, annað launafólk fellur undir almennan vinnumarkað (Alþýðusamband 

Íslands, e.d.). 

Hugtakið atvinnuþátttaka er notað yfir einstaklinga sem eru á vinnumarkaði, bæði 

starfandi og atvinnulausir. Atvinnulausir eru þeir sem eru án vinnu, eru í leit að vinnu og 

geta hafið störf innan tveggja vikna. Aðilar sem hafa fengið starf sem hefst innan þriggja 

mánaða teljast einnig atvinnulausir (Hagstofa Íslands, 2015). Atvinnuþátttaka á Ísland 

hefur verið yfir 80% á síðustu tveimur áratugum, sem má telja mjög gott. Ísland hafði 

hæsta hlutfall af OECD ríkjanna yfir atvinnuþátttöku árið 2014, með 83,1% 

atvinnuþátttöku (OECD, e.d.). 

Miklar breytingar hafa orðið á íslenskum vinnumarkaði undanfarna áratugi. 

Atvinnugreinar sem voru frumatvinnugreinar þjóðarinnar, svo sem landbúnaður og 

fiskiðnaður, hafa dregist saman á meðan nýjar atvinnugreinar hafa orðið til. 

Ferðaþjónusta er ein þeirra atvinnugreina sem hefur vaxið hvað mest á undanförnum 

árum. Er nú svo komið að þjónusta við ferðamenn er orðin ein helsta atvinnugrein 

þjóðarinnar. Byggingariðnaður er önnur atvinnugrein sem hefur tekið mikið við sér 

síðastliðin ár og má búast við enn frekari starfsemi innan hennar næstu ár. Breytingar á 

atvinnugreinum þjóðarinnar hafa ekki aðeins orðið. Landsmenn eru í auknum mæli að 

afla sér frekari menntunar og þar af leiðandi er menntaðara fólk sem fer út á 

vinnumarkaðinn (Friðrik K. Olgeirsson, 2008; Katrín Ólafsdóttir, 2008; Vinnumálastofnun, 

2016). Eins og sést á mynd 1 hefur hlutfall háskólamenntaðra einstaklinga á vinnumarkaði 

aldrei verið jafn hátt og nú (Hagstofa Íslands, e.d.-a). 

Til að halda í við þessar öru breytingar má búast við því að störfum fjölgi verulega á 

næstu árum, þá sérstaklega störfum í ferðaþjónustu og byggingariðnaði. Þar sem fjöldi 

háskólamenntaðra er að aukast, má búast við því að eftirspurn atvinnurekenda eftir 

iðnmenntuðu og ófaglærðu vinnuafli muni aukast. Til þess að anna þessa eftirspurn munu 

atvinnurekendur að öllum líkindum leiti út fyrir landssteina og því má búast við því að 

erlent vinnuafl hérlendis muni aukast á næstu árum (Vinnumálastofnun, 2016). 

2.2 Fólksflutningar 

Fólksflutningar (e. migration) hafa alla tíð þekkst. Hér á landi er hægt að rekja 

fólksflutninga til landsins allt til 9. aldar. Þá lögðu Norðmenn á flótta til Íslands í von um 

betra líf (Sigurður Snævarr, 1993). Margvíslegar ástæður liggja að baki því að fólk flyst til 

nýs lands. Til eru  ýmsar kenningar sem reyna að útskýra helstu ástæður fólksflutninga. 

Bogue setti fram „Push-Pull“ líkanið sem útskýrir hvernig þættir í umhverfi fólks hefur 

áhrif á það að fólk ákveður að flytja til nýs lands. Þeir þættir sem ýta (e. push) fólki í burtu 

frá sínu heimalandi eru t.a.m. skortur á auðlindum og atvinnu, mismunun vegna þjóðernis 

og trúarbragða. Síðast en ekki sýst þá geta ýmsar hamfarir í heimalandi ýtt fólki í burtu. 

Hinsvegar eru þeir þættir sem toga (e. pull) einstaklinga til nýs lands til að mynda betri 

atvinnutækifæri og laun, auknir möguleikar til menntunar, nýtt og betra umhverfi og 

möguleikinn á því að vera nær ástvini sem hefur flust til þess lands. Hvort sem fólk ætlar 

sér að setjast að í nýju landi til frambúðar eða tímabundið þá er helsta ástæða flutninga 

yfirleitt von um betra líf (Boyle, Halfacree og Robinson, 1998). 

Fólksflutningar hafa færst í aukanna allsstaðar í heiminum á síðustu áratugum. Hér á 

landi má rekja þesssa aukningu til aukinnar eftirspurnar eftir vinnuafli í byggingariðnaði, 

framleiðslu og þjónustu. Um og eftir hrunið árið 2008 varð samdráttur í fólksflutningum. 

Fyrirtæki skáru niður og voru það starfsmenn af erlendum uppruna sem fyrst var sagt upp. 

Eftir að samfélagið jafnaði sig á afleiðingum hrunsins hafa fólksflutningar aukist á ný. Þeir 

hafa aldrei verið eins miklir og nú (Unnur Dís Skaptadóttir, 2010; Hagstofa Íslands, e.d.-c). 

Auk eftirspurnar eftir vinnuafli þá hafa fólksflutningar til landsins einnig aukist vegna 

ástandsins í Mið-Austurlöndum. Flótti þess fólks er dæmi um það hvernig heimalandið 

ýtir einstaklingum frá (Velferðarráðuneytið, 2016). 

Það getur verið mismunandi hvernig almenningur tekur í fólksflutninga. Sumir telja þá 

hafa góð áhrif á samfélag og þjóðina í heild, á meðan aðrir eru ekki hrifnir af 

fólksflutningum til síns heimalands. Íslendingar eru meðal jákvæðustu þjóða þegar kemur 

að viðhorfi til innflytjenda borið saman við önnur Evrópuríki. Þrátt fyrir það eru alltaf 

einhverjir sem telja innflytjendur hafa slæm áhrif á samfélagið (Eva Heiða Önnudóttir, 

2009). OECD telur að með góðu eftirliti geti fólksflutningar ýtt undir nýsköpun og vöxt í 

hagkerfinu. Þá telur OECD einnig að fólksfutningar hafi jákvæð áhrif á vinnumarkaði. Hér 

að aftan verður farið yfir hvernig fólksflutningar hafa áhrif á samfélagið í heildina (OECD, 

2014). 

2.2.1 Ólíkir menningarheimar 

Fólk lærir menningu þess samfélags sem það elst upp í. Menning eru hugmyndir, gildi og 

viðmið sem aðilar samfélagsins reyna að tileinka sér. Menning flyst milli kynslóða og getur 

því breyst frá einni kynslóð til þeirrar næstu. Þá getur menning einnig orðið undir áhrifum 

annarra menningarhefða. Þannig hefur íslensk menning breyst töluvert frá síðustu 

aldamótum. Þegar einstaklingur flyst til nýs lands þarf hann að samþætta menningu 

samfélagsins við sína eigin menningu. Fólksflutningar milli landa hafa þannig áhrif á 

menningu samfélags. Með aukinni tæknivæðingu, upplýsingamiðlun og fólksflutningum 

er nánast ógerlegt fyrir einstaklinga nútímasamfélagsins að verða ekki fyrir menningu 

ólíkra menningarhópa (Garðar Gíslason, 2001; Hanna Ragnarsdóttir, 2007). 

Það er mismunandi hvernig samfélög taka á móti nýjum einstaklingum. Hægt er að 

flokka aðgerðirnar í þrjá megin flokka. Fyrst má nefna samlögunarstefnu (e. assimilation). 

Stefnan snýr að því að innflytjandi aðlagist nýjum menningarheimi, lærir tungumálið og 

lætur af sinni menningu og tekur upp þá menninguna sem er í samfélaginu. Næst ber að 

nefna útilokunarstefnu (e. differential exclusion). Í samfélagi þar sem útilokunarstefna 

ríkir stendur innflytjendum ekki til boða að öðlast ríkisborgararétt. Innflytjendur geta 

tímabundið verið hluti af samfélaginu, meðal annars á vinnumarkaði, en réttindi þeirra 

eru þó takmörkuð. Þátttaka þeirra til stjórnmála og þjóðmenningar er útilokuð. Í 

aðlögunar- og útilokunarstefnunni er innflytjendum ekki ætlað að hafa mikil áhrif á þá 

menningu sem fyrir er í samfélaginu. Þriðja stefnan er fjölmenningarstefna (e. 

multiculturalism). Fjölmenningarstefnan fer frá hinu einsleitna yfir í hið fjölbreytta. Í 

samfélagi þar sem fjölmenningarstefna ríkir hafa allir sömu réttindi og geta haldið í sína 

menningu, þó svo að þeir komi frá öðru landi (Castles, 2002). 

Algengt er að stjórnvöld setji fram stefnu sem snýr að aðlögun nýrra aðila samfélagsins. 

Árið 2007 samþykkti ríkisstjórn Íslands stefnu um aðlögun innflytjenda að íslensku 

samfélagi. Var það í fyrsta skipti sem þess lags stefna var samþykkt. Í stefnunni voru lagðar 

til leiðir að því hvernig hægt væri að auðvelda aðlögun innflytjenda. Þær snerta meðal 

annars atvinnumál, menntamál, hlutverk sveitafélaga og íslenskukennslu innflytjenda. 

Markmið stefnunnar var að allir íbúar Íslands hafi sömu tækifæri og réttindi til þess að 

vera virkir þátttakendur í íslensku samfélagi. Það má því segja að íslenskt samfélag sé 

sambland af aðlögunar- og fjölmenningarstefnu. Nýjir meðlimir samfélagsins verða að 

fara eftir þeim lögum og reglum sem eru í samfélaginu, en geta þó haldið í sína 

menningarhætti (Ríkisendurskoðun, 2015). 

2.2.2 Fjölbreyttur vinnumarkaður 

Auknir fólksflutningar leiða af sér fjölbreyttari vinnumarkað. Fólk kemur með fjölbreytta 

menntun, reynslu og nýjar víddir inn á vinnumarkaðinn. Þessi fjölbreytileiki getur leitt til 

nýsköpunar, sem annars mundi ekki eiga sér stað. Þá leiðir fjölbreytileiki einnig af sér 

sterkara tengslanet við umheiminn (Justesen, 2005). 

Álit margra á innflytjendum er að þeir séu bæði ófaglærðir og fátækir. Rannsóknir hafa 

hins vegar sýnt fram á að svo sé ekki (Docquier, Özden og Giovanni, 2014). Menntun 

innflytjenda er jafn misjöfn og þeir eru margir. Flestir ungir innflytjendur, líkt og 

innfæddir, eru meira menntaðir en eldri kynslóðir. Því má búast við því að 

háskólamenntuðum einstaklingum á vinnumarkaði muni fjölga á næstu árum, bæði 

innfæddum og útlendum. Þegar hagvöxtur þjóðfélags er skoðaður með tilliti til 

fólksflutninga sýna tölur frá OECD að hann eykst með auknum fólksflutningum. Eftir því 

sem innflytjendum fjölgar á vinnumarkaði, stækkar vinnuafl þjóðarinnar og vinnualdur 

verður hærri. Þá eykst hagvöxtur einnig með nýrri færni og getu sem innflytjendur koma 

með inn á vinnumarkaðinn og getur það leitt til nýsköpunar og tækniframfara (OECD, 

2014). 

Í gegnum tíðina hefur verið fjallað um neikvæð áhrif erlends vinnuafls. Fjallað hefur 

verið um það hvernig tækifærum til atvinnu getur fækkað og hvernig erlent vinnuafl geti 

haft áhrif á meðal- og lágmarkslaun samfélagsins. Anna Almosova (2013) kemur hins 

vegar inná það í grein sinni að neikvæð áhrif erlends vinnuafls séu ekki eins mikil og fólk 

hefði haldið. Þar kemur einnig fram að erlent vinnuafl hefur meiri áhrif á störf ófaglærðra 

heldur en faglærðra. Ástæða þess er til dæmis sú að fólk af erlendum uppruna fyllir upp í 

þau störf sem innfæddir sækjast ekki eftir, svo sem iðnstörf og þjónustustörf (Almosova, 

2013; OECD, 2014). 

2.3 Innflytjendur 

Samkvæmt félagsmálaráðuneytinu er innflytjandi skilgreindur sem einstaklingur: 

[...] sem sest hefur að til langframa í landinu en er fæddur erlendis eða báðir 
foreldrar einstaklings séu fæddir erlendis eða hafi einhvern tíman haft erlent 
ríkisfang. Innflytjendur eiga það sameiginlegt að hafa annað mál en íslensku 
að móðurmáli, en með móðurmáli er átt við það tungumál er barn lærir fyrst 
(Félagsmálaráðuneytið, 2007, bls. 2). 

Skilgreining Hagstofu Íslands er aðeins öðruvísi en skilgreining 

félagsmálaráðuneytisins. Hagstofan skilgreinir innflytjanda sem einstakling  „...sem er 

fæddur erlendis og af foreldrum sem eru líka fæddir erlendis, sem og báðir afar og 

ömmur“. Önnur kynslóð innflytjenda er skilgreind sem einstaklingar sem fæðast á Íslandi 

og eiga foreldra sem báðir eru innflytjendur (Hagstofa Íslands, 2012). Í þessari ritgerð 

verður bæði stuðst við skilgreiningu Félagsmálaráðuneytisins og skilgreiningu 

Hagstofunnar þegar talað er um innflytjendur. Þegar rýnt verður í tölur frá Hagstofunni 

mun skilgreining Hagstofunnar vera notuð. 

Mynd 2 sýnir hvernig mannfjöldi á Íslandi hefur aukist frá 1996-2015. Frá 2005-2009 

varð þó nokkur fjölgun þar sem Íslendingum fjölgaði úr 293.577 í 319.368 manns. Eftir 

2009 kom lítil niðursveifla sem hægt er að rekja til hrunsins sem átti sér stað á Íslandi árið 

2008. Frá 2011 hefur svo íbúafjöldi Íslands aukist jafnt og þétt. Íslendingar hafa aldrei 

verið fleiri en nú, eða 332.529 manns. Búist er við því að íbúafjöldi á Íslandi muni vera 

kominn í 370.453 árið 2026 (Hagstofa Íslands, e.d.-b).  

Mynd 3 sýnir fjölgun innflytjenda frá 1996-2015. Sprenging varð í komu innflytjenda 

frá 2005-2009, þar sem þeim fjölgaði úr 13.033 í 28.644 á aðeins 5 árum. Þessa sprengingu 

má rekja til góðæristíma Íslands. Eftir hrunið fækkaði innflytjendum en frá 2013 hefur 

þeim fjölgað á ný og eru nú 29.192. Ekki eru til tölur sem sýna áætlaðan fjölda innflytjenda 

árið 2026. Mynd 2 og 3 haldast nokkurn veginn í hendur og má því búast við því að fjöldi 

innflytjenda muni aukast jafnt og þétt næstu árin (Hagstofa Íslands, e.d.-c). Uppruni þeirra 

sem koma til Íslands er misjafn. Fyrir aldamótin og allt til ársins 2006 voru það 

Norðurlandaþjóðirnar Svíþjóð og Danmörk sem voru stærsti hluti innflytjenda. Eftir það, 

eða árið 2007 til 2008, varð gífurleg aukning meðal pólskra innflytjenda og jukust þeir á 

einu ári úr 6.572 í 10.540. Enn þann dag í dag eru þeir stærsti hópur innflytjenda hér á 

landi. Á eftir þeim koma Danir og því næst Bandaríkjamenn (Hagstofa Íslands, e.d.-d). 

Eins og komið hefur fram, þá var samþykkt stefna að aðlögun innflytjenda að íslensku 

samfélagi árið 2007. Allt frá því þessi stefna var samþykkt hefur Alþingi og 

Velferðarráðuneytið unnið að markmiði aðlögunarstefnunnar. Með því að setja fram 

framkvæmdaáætlanir og koma á lögum sem snúa að málefnum innflytjenda hafa þau 

verið að stuðla að því að allir, burt séð frá þjóðerni og uppruna, geti verið virkir 

þátttakendur í íslensku samfélagi (Ríkisendurskoðun, 2015). 

Hér að neðan verður farið í tölur frá Hagstofunni og Vinnumálastofnun  sem sýna 

hvernig atvinnuþátttaka innflytjenda er á íslenskum vinnumarkaði. Samkvæmt 

Hagstofunni var meirihluti innflytjenda með erlent ríkisfang árið 2015 eða 21.800 manns 

af 29.192. Því verða innflytjendur skoðaðir út frá því að þeir séu með erlent ríkisfang 

(Hagstofa Íslands, e.d.-c). 

2.3.1 Atvinnuþátttaka innflytjenda 

Atvinnuþátttaka innflytjenda á íslenskum vinnumarkaði hefur aukist til muna á 

undanförnum árum. Svipaðar sveiflur eru í mynd 4 og voru í mynd 3. Aukning 

atvinnuþátttöku er mest frá árunum 2005-2008. Einstaklingar með erlent ríkisfang 

mynduðu rúm 9% af heildaratvinnuþátttöku þjóðarinnar árið 2015 (Vinnumálastofnun, 

e.d.). 

Af rúmlega 30.000 innflytjendum voru 18.000 á vinnumarkaði árið 2015 og 1.044 

atvinnulausir. Eins og sést á mynd 5 hefur atvinnulausum innflytjendum farið fækkandi 

þó svo að innflytjendum á vinnumarkaði hefur fjölgað (Vinnumálastofnun, e.d.). Má rekja 

það til þess að lög voru sett um málefni innflytjenda í nóvember 2012. Lögin voru sett 

með það að markmiði að allir þegnar samfélagsins gætu orðið virkir þátttakendur. 

Aðdragandi laganna var stefna ríkisstjórnarinnar um aðlögun innflytjenda og 

framkvæmdaáætlun í málefnum innflytjenda (Ríkisendurskoðun, 2015). 

Innflytjendur starfa í margvíslegum starfsgreinum. Mörgum reynist erfitt að fá 

menntun sína metna þegar komið er til Íslands. Iðn- og fagmenntaðir eiga auðveldara en 

háskólamenntaðir að fá nám sitt viðurkennt. Vegna þess hve illa tekst að fá menntunina 

metna eru margir innflytjendur í störfum sem samræma ekki menntun þeirra. 

Innflytjendur eru því líklegri til að starfa í láglaunastörfum, svo sem iðn- og 

þjónustustörfum, þar sem innfæddir sækja síður í þau störfu (OECD, 2014; Viktoría 

Hermannsdóttir, 2014). 

2.3.2 Menntunarstig 

Þegar menntunarstig innflytjenda er skoðað, á mynd 6, má sjá að framhaldsskólamenntun 

er algengasta menntunarstig innflytjenda. Rúmlega fjórðungur innflytjenda eru með 

grunnskólamenntun, fjórðungur með háskólamenntun og tæplega helmingur 

innflytjenda er með framhaldsskólamenntun. Hlutfall starfandi og atvinnulausra 

innflytjenda helst nokkurn veginn í hendur. Atvinnuleysi er mest hjá þeim sem eru með 

framhaldsskólamenntun en minnst hjá háskólamenntuðum (Hagstofa Íslands, e.d.-e). 

2.3.3 Hindranir á vegi innflytjenda 

Innflytjendum mæta ýmsar hindranir í nýju landi. Eins og gefur að skilja er tungumálið 

eitthvað sem nær allir sem setjast að í nýju landi þurfa að glíma á við. Íslenska er flókið 

tungumál sem reynist útlendingum erfitt að ná tökum á. Í skýrslu frá 

Velferðarráðuneytinu (2016) kemur fram að innflytjendur sem og aðrir starfsmenn telja 

íslenskukunnáttu helstu ástæðu langtímaatvinnuleysis innflytjenda. Þá nefna þeir að 

fordómar í garð innflytjenda geti einnig haft áhrif á langtímaatvinnuleysi. 

Íslenskukennsla er mikilvægt ferli í aðlögun innflytjenda að íslensku samfélagi. Fjöldi 

námskeiða er í boði fyrir innflytjendur en erfitt getur verið að leita uppi námskeiðin þar 

sem enginn einn aðili sér um utanumhald. Margir aðilar standa að námskeiðum svo sem 

vinnuveitendur sem og hið opinbera. Stofnanir sem halda námskeið eru til að mynda 

Símenntun, Jafnréttishús, Félag kvenna af erlendum uppruna og ýmsir tungumálaskólar. 

Námskeið sem þessi eru ekki niðurgreidd að fullu. Nemendur geta sótt um styrki til 

stéttafélaga til að koma til að mæta námskeiðsgjöldum. Til að öðlast búseturétt hér á 

landi þurfa innflytjendur að ljúka 150 tímum í íslenskukennslu. Ef einstaklingur er frá ríki 

utan Evrópusambandsins þarf hann einnig að standast próf í íslensku til að öðlast 

íslenskan ríkisborgararétt (Unnur Dís Skaptadóttir og Helga Ólafsdóttir, 2010). 

Birtingarmynd fordóma brýst fram með ólíkum hætti. Fordómar geta komið fram í 

persónulegri skoðun almennings en líka í formi meðhöndlunar vinnuafls. Fordómar í garð 

innflytjenda á vinnumarkaði geta verið með þeim hætti að innflytjendum séu falin 

auðveldari verkefni og oft verkefni sem eru ekki í takt við menntun þeirra 

(Velferðarráðuneytið, 2016). Eins og áður hefur komið fram getur innflytjendum reynst 

erfitt að fá starf í samræmi við menntun þeirra og lenda því á vegg í atvinnuleit (Viktoría 

Hermannsdóttir, 2014). 

Í grein Evu Heiðu Önnudóttir (2009) er fjallað um viðhorf Íslendinga til innflytjenda á 

Íslandi. Þegar litið er til innflytjenda á vinnumarkaði er meirihluti innfæddra á því að 

innflytjendur séu í samkeppni við Íslendinga í atvinnuleit. Þá telur meirihluti einnig að fólk 

af erlendum uppruna lækki meðallaun í þeim atvinnugreinum sem innflytjendur starfa í. 

Í greininni kemur fram að viðhorf Íslendinga er almennt jákvætt þegar kemur að 

innflytjendum. Eftir því sem innflytjendum fjölgar að þá verður viðhorfið neikvæðara. 

Útlendingar, innflytjendur og flóttamenn hafa verið mikið í umræðunni upp á síðkastið. 

Mikill flótti fólks frá Mið-Austurlöndum hefur komið af stað umræðu um bakgrunn fólks 

af erlendum uppruna. Þá eru skiptar skoðanir um hvernig eigi að taka á þessum 

fólksflutningum. Hinn 2. júní 2016 samþykkti Alþingi ný lög um útlendinga. Þó flestir telji 

nýju lögin skref í rétta átt eru aðrir sem gagnrýna þau. Þegar þingið kom aftur saman eftir 

sumarfrí, 15. ágúst 2016, var boðað til mótmæla að frumkvæði Íslensku 

þjóðfylkingarinnar þar sem nýju lögunum var mótmælt. Á sama tíma var haldinn 

samstöðufundur með flóttamönnum og hælisleitendum. Þessir tveir fundir sýna ólíkar 

skoðanir almennings um málefni útlendinga (Hulda Hólmkelsdóttir, 2016a; Hulda 

Hólmkelsdóttir, 2016b). Áhrif þessarar umræðu eru hugsanlega ekki komin fram að fullu, 

en vera má að hún geti haft afleiðingar fyrir nýja innflytjendur í framtíðinni. 

2.4 Fyrri rannsóknir 

Eins og komið hefur fram fjallar þessi rannsókn um stöðu innflytjenda í starfi 

millistjórnenda. Eftir því sem rannsakandi kemst næst þá hafa engar rannsóknir verið 

gerðar á stöðu innflytjenda í þeirri stöðu hér á landi. Í þessum kafla verða skoðaðar tvær 

rannsóknir sem snúa að málefnum innflytjenda á íslenskum vinnumarkaði. Rannsakandi 

mun notast við niðurstöður rannsóknanna til að bera saman við niðurstöður þessarar 

rannsóknar. 

Fyrri rannsóknin sem fjallað verður um heitir From shortage of labour to shortage of 

jobs: Polish unemployed migrants in Iceland og er höfundur hennar Anna Wojtynska. 

Rannsóknin fjallar um afleiðingar hrunsins á pólska innflytjendur á íslenskum 

vinnumarkaði með tilliti til stöðu atvinnulausra Pólverja. Rannsókninni var ætlað að svara 

því hvers vegna hlutfall atvinnulausra Pólverja sé hærra en hlutfall atvinnulausra 

innflytjenda og hvernig atvinnuleysi hefur áhrif á Pólverja. Til að svara þessum 

spurningum var könnun gerð á vegum MIRRA (Miðstöð innflytjendarannsókna 

Reykjavíkur Akademíunni). Könnunin var aðeins ætluð Pólverjum og tóku alls 480 manns 

þátt í henni. Af þátttökufjöldanum voru 35% þeirra atvinnulausir. Niðurstöður 

rannsóknarinnar leiddu í ljós að ástæða hlutfallslegs hærra atvinnuleysis meðal Pólverja 

en innfæddra voru afleiðingar hrunsins. Þá hefur íslenskukunnátta, ófullnægjandi færni 

og skortur á félagslegu tengslaneti við Íslendinga einnig áhrif á það hvers vegna svo margir 

Pólverjar voru enn atvinnulausir nokkrum árum eftir hrunið. Þrátt fyrir mikið atvinnuleysi 

hugnast þeim ekki að flytja aftur til heimalands síns þar sem það geti leitt til enn meiri 

óvissu en að vera atvinnulaus á Íslandi (Anna Wojtynska, 2011). 

Seinni rannsóknin er eftir Kristínu Harðardóttir, Kristínu Loftsdóttir og Unni Dís 

Skaptadóttir og ber heitið Innflytjendur á Íslandi: réttindi, þátttaka, viðurkenning og 

virðing. Rannsóknin einblínir á að skoða mikilvægi tungumálakennslu og 

tungumálaþekkingu fyrir fólk af erlendum uppruna. Þá var einnig reynt að fá sýn á reynslu 

innfæddra og innflytjenda á fjölmenningarlegu samfélagi. Tekin voru viðtöl við rýnihópa 

sem og einstaklingsviðtöl við fólk frá Ísafirði, Ölfus og Fjarðarbyggð, en aðeins notast við 

niðurstöður frá Ísafirði og Fjarðarbyggð. Niðurstöður rannsóknarinnar sýndu mikinn 

áhuga meðal fólks af erlendum uppruna á að læra íslensku. Skortur er hinsvegar á 

utanumhaldi vegna námskeiða af þessu tagi. Þá töldu margir þátttakendur að 

einstaklingar með góða íslensku- og enskukunnáttu ættu betri möguleika en aðrir á 

vinnumarkaði og að starfsöryggi þeirra væri meira. Niðurstöður sem sneru að 

fjölmenningarlegu samfélagi leiddu í ljós að innfæddum þótti mikilvægt að innflytjendur 

tæku virkan þátt í samfélaginu. Þeir innflytjendur sem voru með tengsl við Íslendinga voru 

líklegri til að taka þátt í félagslífi samfélagsins en aðrir (Kristín Harðardóttir, Kristín 

Loftsdóttir og Unnur Dís Skaptadóttir, 2007). 

2.5 Millistjórnendur 

Þegar talað er um stjórnendur hjá skipulagsheildum er þeim yfirleitt skipt upp í þrjú stig. 

Það eru yfirstjórnendur, millistjórnendur og stjórnendur á gólfinu (e. first-level 

managers). Stjórnendur raðast í þessar mismunandi stjórnunarstöður eftir því hvar á 

stigveldinu (e. hierarchy) þau eru stödd. Hlutverk hvers stjórnanda er breytileg eftir því 

hvaða stig hann fellur undir og í hvernig starfsemi hann er. Í þessari ritgerð verður 

millistjórnendastaða innflytjenda skoðuð (Donnelly, Gibson og Ivancevich, 1987). 

Millistjórnandi er stjórnandi eða sérfræðingur innan skipulagsheildar sem starfar á 

miðju þrepi stigveldisins (Mintzberg, 1973). Algengustu starfsheiti millistjórnenda eru 

forstöðumenn, framkvæmdastjórar, varaforsetar og deildarstjórar. Hlutverk þeirra eru 

fjölbreytt og geta verið ólík eftir tegundum stofnanna. Eitt af lykilhlutverkum 

millistjórnenda er að vera boðberi upplýsinga þvert á skipulagsheildir (Donnelly, Gibson 

og Ivancevich, 1987). 

Í byrjun 1950, þegar tölvan var að þróast, var búist við því að starf millistjórnandans 

myndi hverfa og tölvan ætti eftir að taka yfir starf þeirra. Þvert á móti varð sprenging í 

vinnuafli millistjórnenda. Vald og ábyrgð hefur færst neðar í skipulagsheildina og þar af 

leiðandi hefur meiri ábyrgð færst til millistjórnenda. Í dag eru millistjórnendur ekki aðeins 

boðberar upplýsinga heldur taka þeir einnig þátt í mikilvægum ákvarðanatökum innan 

skipulagsheildarinnar (Drucker, 1999). Millistjórnendur þurfa bæði að búa að huglægri 

færni og vera góðir í mannlegum samskiptum. Það að millistjórnandi hafi þessa eiginleika, 

gerir honum auðveldara fyrir að sinna starfi sínu og mynda gott flæði á milli yfirmanna og 

undirmanna sinna. Markmið og væntingar undirmanna geta farið á mis við það sem 

yfirmenn vilja. Það er því nauðsynlegt að millistjórnandinn tileinki sér þessa eiginleika sem 

fyrst (Donnelly, Gibson og Ivancevich, 1987). 

Eins og komið hefur fram að þá hefur staða innflytjenda í millistjórnendastöðum ekki 

verið rannsökuð áður. Innflytjendur eiga það til að lenda í lægri þrepum skipulagsheilda 

og eiga í erfiðleikum með að fá störf í samræmi við menntun þeirra (Viktoría 

Hermannsdóttir, 2014). Til að fá heildarmynd á stöðu innflytjenda á íslenskum 

vinnumarkaði er mikilvægt að rannsaka reynslu þeirra innflytjenda sem hafa náð hærri 

stöðum, til dæmis stöðu millistjórnenda. Rannsóknarspurning ritgerðarinnar er sem fyrr 

greinir: Hver er upplifun innflytjenda í millistjórnendastöðum af íslenskum vinnumarkaði, 

hvernig komust þeir í umrædda stöðu og eru hindranir á vegi þeirra?  

3 Innflytjendur í starfi millistjórnenda á íslenskum 
vinnumarkaði 

Í þessum kafla verður gert grein fyrir aðferðafræði rannsóknarinnar og rök færð fyrir þeirri 

rannsóknaraðferð sem notast var við. Þá verður einnig greint frá vali á þátttakendum og 

hvernig aðferðum, gagnasöfnun og greiningu gagna var háttað. 

3.1 Aðferðafræði rannsóknar 

Til eru tvær megin rannsóknaraðferðir, eigindlegar og megindlegar rannsóknaraðferðir. Í 

þessari rannsókn mat rannsakandi það svo að eigindleg aðferðafræði hentaði betur en 

megindleg aðferðafræði þar sem markmið rannsóknarinnar var að kanna upplifun 

innflytjenda í millistjórnendastöðum. 

Eigindlegar rannsóknir beinast venjulega að færri þátttakendum en meigindlegar. Þá 

leitast eigindlegar rannsóknir við að skoða upplifun fólks, reynslu, merkingu og skilning og 

fer því dýpra en megindlegar rannsóknir. Erfitt getur verið að skilgreina eigindlegar 

rannsóknaraðferðir með einni skilgreiningu. Flestir fræðimenn eru þó sammála um það 

að eigindleg aðferðafræði leitist við að skilja og lýsa tilteknum mannlegum fyrirbærum. 

Rannsóknaraðferðir eigindlegrar aðferðar geta verið margvíslegar. Algengustu 

aðferðirnar sem beitt er í eigindlegum rannsóknum eru  þátttökuathuganir og opin viðtöl 

(Sigríður Halldórsdóttir, 2013b; Sigurlína Davíðsdóttir, 2013). 

Fyrirbærafræði, eins og orðið ber með sér, er fræði um fyrirbæri. Þegar talað er um 

fyrirbæri er átt við alla þá hluti sem birtast mannkyninu, með þeirra eigin augum. Þannig 

geta fyrirbæri eins einstaklings verið breytileg öðrum. Fyrirbærafræði leitast við það að 

skoða reynslu einstaklings og reyna að skilja hvað býr að baki (Zahavi, 2008). 

Viðtöl eru algengasta aðferð við gagnasöfnun í eigindlegum rannsóknum. Þau eiga vel 

við þegar rannsakandi vill skoða reynslu, skilning og væntingar þátttakanda og þá 

merkingu sem þátttakendur leggja í líf sitt og aðstæður. Þá veita viðtöl rannsakanda aukna 

dýpt á viðfangsefni sitt. Viðtöl í eigindlegum rannsóknum geta ýmist verið opin eða 

hálfopin (Helga Jónsdóttir, 2013). Í hálfopnum viðtölum styðst rannsakandi við 

fyrirframákveðnar spurningar. Spurningarnar eru hafðar opnar og hvetur rannsakandi 

þannig viðmælanda til að tjá sig á opinn hátt um viðfangsefni viðtalsins. Rannsakandi 

verðu að gæta sín á því að festast ekki í eigin spurningunum og leyfa viðtalinu að stjórnast 

af upplýsingum og áherslum þátttakandans (Hafdís Ingvarsdóttir, 2013). Í eigindlegum 

viðtölum skapa rannsakandi og þátttakandi rannsóknargögnin. Því geta viðtöl milli 

þátttakanda verið frábrugðin hvert öðru. Eigindleg viðtöl geta verið mjög persónuleg. Til 

að fá sem skilvirkustu upplýsingar frá þátttakendum er mikilvægt að hann finni að traust 

ríki á milli hans og rannsakanda (Helga Jónsdóttir, 2013). 

Í þessari rannsókn var stuðst við hálfopin viðtöl. Stuðst var við spurningaramma en 

viðmælendum gefið tækifæri til að tjá sig um þau atriði sem skiptu þá mestu máli. 

3.2 Þátttakendur 

Í eigindlegum rannsóknum er nánast alltaf notast við tilgangsúrtök þegar þátttakendur 

eru valdir. Tilgangsúrtak felst í því á að einstaklingar eru valdir út frá reynslu þeirra af 

fyrirbærinu sem rannsakað er og út frá tilgangi rannsóknarinnar. Þannig leitaði 

rannsakandi að þátttakendum sem féllu undir þá skilgreiningu að vera innflytjendur í 

millistjórnendastöðum á íslenskum vinnumarkaði (Katrín Blöndal og Sigríður 

Halldórsdóttir, 2013; Sigríður Halldórsdóttir, 2013a). 

Til að hafa upp á þátttakendum sendi rannsakandi tölvupóst á 35 íslensk fyrirtæki. 

Erfiðlega gekk að fá svör til að byrja með þar sem margir voru í sumarfríi. Af 35 

fyrirtækjum, svöruðu 13 fyrirtæki. Níu þeirra sögðu að engir millistjórnendur störfuðu 

innan veggja fyrirtækisins. Sem skildi rannsakanda eftir með 4 fyrirtæki. Rannsakanda var 

gefið samband við hugsanlega þátttakendur og kynnti rannsóknarefnið og markmið 

rannsóknarinnar. Af þeim sem haft var samband við, gáfu þrír millistjórnendur kost á sér, 

tveir karlar og ein kona. Viðmælendurnir voru á aldrinum 35-45 og komu frá Póllandi og 

Króatíu. Fyrirtækin sem þeir störfuðu hjá voru stór fyrirtæki í ferðaþjónustu- og 

verktakageiranum. Vegna fyrrgreindra erfiðleika við að finna þátttakendur í rannsóknina 

voru viðmælendur einungis þrír. 

3.3 Gagnasöfnun 

Viðtalsrammi rannsóknarinnar samanstóð af fimm megin spurningum Spurningarnar 

vörðuðu reynslu viðmælanda og þeim fylgdu undirspurningar sem rannsakandi notaði til 

að fá ítarlegri upplýsingar ef svörin uppfylltu ekki viðmið rannsakanda. Viðtölin fóru öll 

fram með ólíkum hætti. Eitt var tekið á vinnustað þátttakanda, annað í gegnum 

snjallforritið WhatsApp og það þriðja í fundarherbergi í Háskóla Íslands. Þess var gætt að 

viðmælendur væru sáttir með viðtalsstaði og að þeim liði vel. Tímalengd viðtalanna var í 

kringum 30 mínútur. Viðmælendum var heitið fullum trúnaði og nafnleynd og þeim því 

gefin gerfinöfnin Henryka, Marjian og Gustaw. 

3.4 Greining gagna 

Eins og komið hefur fram, voru hálfopin viðtöl notuð til að afla gagna fyrir verkefnið. Segja 

má að gagnaöflun sé fyrsta skref gagnagreiningar. Í eigindlegum viðtölum er nauðsynlegt 

að rannsakandi veiti viðmælanda og frásögn viðkomandi fulla athygli. Oft vakna nýjar 

spurningar á meðan á viðtalinu stendur. Viðtöl þessarar rannsóknar voru hljóðrituð sem 

rannsakandi nýtti til að greina gögnin ýtarlega. Upptökurnar voru svo endurspilaðar og 

viðtölin afrituð orðrétt. Að því loknu hófst svo gagnagreiningin fyrir alvöru (Sigríður 

Halldórsdóttir, 2013a). 

Eftir gagnaöflun hefst formleg gagnagreining. Gagnagreiningin felur í sér að 

rannsakandi les gögnin yfir. Fyrstu lætur rannsakandi hjá líða að merkja við, til að fá 

heildarsýn á verkefnið. Því næst merkir rannsakandinn við þau atriði sem honum þykir 

athyglisverð og veltir fyrir sér merkingu þeirra. Þetta er gert til að gefa rannsakanda 

heildarmynd af fyrirbærinu sem er til rannsóknar, sem í þessari rannsókn var reynsla 

innflytjenda af að vera millistjórnendur á íslenskum vinnumarkaði. Með því að merkja við 

athyglisverða þætti rannsóknagagna, var unnt að hefja þemagreiningu. Þeir þættir sem 

þóttu athyglisverðir voru skoðaðir ýtarlega og flokkaðir í þemu og undirþemu. 

Rannsakandi velti fyrir sér merkingu þeirra og gaf þeim að lokum heiti sem voru lýsandi 

fyrir þemun (Sigríður Halldórsdóttir, 2013a). 

Næsta skref gagnagreiningarinnar er lýsing og túlkun rannsakanda. Hér vinnur 

rannsakandi að því að finna heildarmynd rannsóknarinnar. Öll viðtölin voru borin saman 

og reynsla viðmælenda dregin saman. Þá reyndi rannsakandi einnig að útskýra reynslu 

þátttakenda til að draga lærdóm af viðfangsefni rannsóknarinnar. Í þessari rannsókn voru 

helstu atriðin dregin saman í þrjú meginþemu með nokkrum undirþemum (Sigríður 

Halldórsdóttir, 2013a). 

4 Niðurstöður 

Í þessum kafla verður greint frá niðurstöðum rannsóknarinnar. Eins og komið hefur fram 

var stuðst við aðferðafræði fyrirbærafræðinnar. Viðtöl voru tekin við þrjá einstaklinga 

með það að leiðarljósi að fá sýn þeirra á upplifun innflytjenda í millistjórnendastöðum, 

leiðin að stöðunni og mögulegar hindranir á vegi þeirra. Eftir greiningu viðtalanna gat 

rannsakandi flokkað niðurstöðurnar niður í þrjú meginþemu og sex undirþemu. Þemu 

rannsóknarinnar eru eftirfarandi: 1) Velgengni á íslenskum vinnumarkaði: Menntun og 

starfsframi og þróun í starfi. 2) Hindranir á íslenskum vinnumarkaði: Fordómar og 

tungumálakunnátta. 3) Sýn á Ísland sem fjölmenningarsamfélag: Flóttafólk og erlent 

vinnuafl. 

4.1 Velgengni á íslenskum vinnumarkaði 

Umfjöllun viðtalanna snerist mikið um bakgrunn þátttakenda og hvernig þeir hlutu starf 

sem millistjórnendur. Allir viðmælendurnir höfðu búið á Íslandi í yfir 10 ár. Ástæður þess 

að þau ákváðu að flytjast til Íslands voru ólíkar. Tveir viðmælendanna komu í þeim tilgangi 

að vinna, en sá þriðji elti ástina til Íslands. Í báðum tilvikum þeirra sem komu vegna vinnu 

átti það að vera tímabundin vinna. „Sko ég kom til Íslands til að búa í hálft ár...“ sagði 

Marijan. Hann ákvað að lengja dvölina þar sem atvinnutækifærin voru betri á Íslandi en í 

heimalandinu. Eftir þriggja ára dvöl á Íslandi vildi hann flytja alfarið aftur til heimalands 

síns. Vinnumarkaðurinn þar var hinsvegar ekki góður, „svo ég ákvað að það var betra að 

vera bara á Íslandi og hafa bara vinnu“. Gustaw hafði svipaða sögu að segja um það hversu 

löng dvölin átti að vera í upphafi: „...planið var að vera hérna kannski max 6 mánuði“. Í 

tilfelli Gustaw var hann með vinnu í heimalandinu og var vinnan á Íslandi upphaflega 

hugsuð sem tímabundið auka fjármagn. Eitt leiddi þó af öðru og urðu tækifærin betri á 

Íslandi en í heimalandinu. 

Allir viðmælendurnir sögðust vera mjög ánægðir á Íslandi og hygðust ekki flytja til 

upprunalands síns í bráð. „Ég held að ég eigi miklu meiri möguleika á að vaxa og vera í 

betri vinnu, ég er mjög ánægð með þessa vinnu en maður veit aldrei“ sagði Henryka þegar 

hún var spurð út í hvort hún sæi sig flytja aftur til síns heimalands. 

4.1.1 Menntun og starfsframi 

Allir viðmælendurnir luku menntun sinni í heimalandi sínu. Henryka var með 

stúdentspróf, en hinir viðmælendurnir höfðu lokið námi á háskólastigi. Þeir sem luku námi 

á háskólastigi höfðu ekki aflað sér frekari menntunnar á Íslandi og voru báðir í störfum 

þar sem menntun þeirra nýttist í starfi. 

Þegar Henryka var spurð út í frekari menntun á Íslandi segist hún hafa lokið nokkrum 

námskeiðum og diplómum hér á landi. „Jú ég er með nokkrar diplómur fyrir það“, og vísar 

þá í skrifstofunám sem hún hafi stundað þar sem farið var meðal annars yfir forritun og 

reikningagerð. Þá segir hún einnig frá því að hafa tekið þátt í litlum námskeiðum fyrir 

stjórnendur. 

Í fyrstu fékk Marijan ekki starf í samræmi við menntun sína. Hann starfaði í 

láglaunastörfum en eftir nokkur ár ákvað hann að leita sér að vinnu sem sneri meira að 

menntun hans. Eftir nokkurra mánaða leit fann hann starf þar sem menntun hans nýttist 

í starfi og hefur hann starfað hjá því fyrirtæki síðan. 

Dvöl Gustaw á Íslandi átti aðeins að vera tímabundið. Eftir fyrsta verkefnið bauðst 

honum svo frekari vinna og ákvað hann því að lengja dvölina. „Svo þeir voru í rauninni að 

bjóða mér vinnu, ég var ekki að leita“. Menntun hans hefur nýst í starfinu allt frá upphafi. 

4.1.2 Þróun í starfi 

Allir viðmælendur rannsóknarinnar höfðu starfað í þó nokkurn tíma hjá fyrirtækinu áður 

en þeir urðu millistjórnendur. Þeir uxu innan fyrirtækisins upp í núverandi stöður. 

Þegar spurt var út í umsóknarferlið í aðdraganda starfsins, var það aðeins Henryka sem 

fór í gegnum ákveðið umsóknarferli til að öðlast millistjórnendastöðuna. Í því tilfelli var 

fyrirtækið sem hún starfaði hjá með lausa stöðu. Hún frétti að þáverandi millistjórnandi 

hefði hætt og sá þar tækifæri og hafði samband við yfirmann sinn sem kom beiðni hennar 

áfram. „Og já ég fékk viðtal... og fékk svo starfið“. Fyrir það hafði hún starfað lengi í 

atvinnugreininni og bjó því að mikilli reynslu. 

Marijan hafði starfað hjá nokkrum fyrirtækjum innan sömu atvinnugreinar áður en 

hann hóf störf hjá því fyrirtæki þar sem hann er nú. Reynsla og menntun hans gerðu það 

að verkum að honum var boðið að breyta um stöðu innan fyrirtækisins og hlaut þannig 

millistjórnendastöðuna. „Hún bauð mér að koma með, því henni vantaði í rauninni 

reynslubolta eins og mig... þannig ég er svona hennar hægri hönd“. 

Eins og kom fram hér að ofan var Gustaw ekki í atvinnuleit þegar honum bauðst vinna. 

Í byrjun hafði hann umsjón yfir hópi starfsmanna sem kom á sama tíma og hann til vinnu 

í sama verkefni. Með tímanum óx ábyrgð hans og er hann nú kominn í 

millistjórnendastöðu innan fyrirtækisins. „... svo já þetta er meira og meira stjóri sem er 

að koma núna“. 

Eins og sjá má hafa allir viðmælendurnir vaxið innan atvinnugreinarinnar. Leið þeirra 

hefur hins vegar ekki alltaf verið dans á rósum. Bæði Henryka og Marijan voru atvinnulaus 

á einhverjum tímapunkti. Henryka varð atvinnulaus í kjölfar kreppunnar, þar sem verið 

var að skera niður vegna fjármagns. Marijan var atvinnulaus eftir að hann kom aftur til 

Íslands eftir stutta dvöl í heimalandi sínu. „Svo var ég atvinnulaus í smá tíma, eða var að 

vinna eitthvað smá svona svart“. Þá var hann einnig atvinnulaus í nokkra mánuði á meðan 

hann leitaði að vinnu sem tengdist menntun hans. 

4.2 Hindranir á íslenskum vinnumarkaði 

Viðmælendurnir sögðust ekki hafa fundið fyrir miklum hindrunum á leið sinni að 

stjórnunarstöðunni. Með því að lesa í viðtölin, finnst rannsakanda fordómar og 

tungumálakunnátta vera helstu hindranirnar sem komu fram á meðal viðmælenda. Hér 

að ofan var fjallað um það hvernig viðmælendurnir væru allir í starfi sem hæfði menntun 

þeirra. Þau hlutu ekki öll starf við hæfi í upphafi. Því má segja að viðurkenning menntunar 

sé einnig hindrun sem innflytjendur verða fyrir. Ekki verður fjallað sérstaklega um þá 

hindrun  enda var farið yfir það í kaflanum menntun og starfsframi. 

4.2.1 Fordómar 

Allir voru viðmælendurnir sammála um að þeir hefðu persónulega ekki fundið fyrir 

miklum fordómum frá Íslendingum. „Maður er búinn að heyra svona ýmislegt, en aldrei 

búinn að upplifa neitt slíkt, enga fordóma eða leiðindi“. Gustaw sagðist vita af 

einstaklingum sem voru ekki teknir inn í samfélagið og hafi því „flúið“ aftur til heimalands 

síns. Þá nefndi hann einnig dæmi um innflytjanda sem fékk ekki starf vegna uppruna síns. 

Óhæfari Íslendingur hlaut starfið frekar en menntaður innflytjandi. „Ég er heppinn“ bætir 



 

30 

hann við og vísar til þess hversu heppinn hann hafi verið að hafa sloppið við þessa 

fordóma í sinn garð. 

4.2.2 Tungumálakunnátta 

„Kannski svolítið tungumálið“ sagði Henryka þegar hún var spurð út í hindranir sem hún 

hafi fundið fyrir sem innflytjandi á Íslandi. Þá sagði hún að ágætis enskukunnátta hafi 

hjálpað henni mikið til að byrja með. Flest allir á Íslandi tala ensku og því hægt að bjarga 

sér með því að grípa til enskunnar. Allir viðmælendurnir voru sammála um að góð 

enskukunnátta hafi gert það að verkum að samskipti við Íslendinga hafi getað átt sér stað. 

Í mörg ár talaði Gustaw aðeins ensku, treysti sér ekki að tala íslensku: „...það var ekki 

séns... en það er mjög gott á Íslandi, það tala allir ensku“. Eftir að hann flutti varanlega til 

Íslands ákvað hann að taka sig á og læra tungumálið. 

Enginn viðmælandanna fékk sérstaka íslenskukennslu við komu til landsins. Gustaw fór 

á stutt námskeið á vegum vinnuveitanda síns þar sem farið var yfir grunninn í íslensku. 

Seinna fór hann á námskeið sem var sérstaklega ætlað starfsmönnum í hans atvinnugrein. 

Það námskeið var einnig á vegum vinnuveitanda. Marijan sagði frá því hvernig hann hafi 

verið rekinn úr íslenskuprófi þegar hann fór á námskeið í aðdraganda þess að fá varanlega 

búsetu hérlendi: 

[...] þetta var basically svona íslenska fyrir byrjendur. Góðan dag, ég heiti, 
eitthvað þannig. En svo fór ég í próf, og um leið og ég kom og spjallaði við 
konuna sem var yfir að þá sagði hún bara „farðu bara út, ég sé alveg að þú ert 
góður“. 

Að öðru leiti lærðu allir viðmælendurnir tungumálið uppá eigin spýtur. Með hjálp 

aðstandenda og samstarfsaðila náðu þau tökum á tungumálinu. 

Samskipti við undir- og yfirmenn voru almennt séð góð hjá öllum viðmælendunum. 

Það var helst að viðmælendur fundu fyrir erfiðleikum þegar þeir áttu í samskiptum við 

fólk utan fyrirtækisins, s.s. viðskiptavini. Marijan sagði frá því hvernig fólk tæki betur í það 

þegar töluð væri íslenska: „Það er betra að tala við einhverja kúnna á íslensku frekar en á 

ensku. Fólk horfir öðruvísi á þetta“. Þá nefndi hann einnig að fólk sýndi meiri skilning eftir 

að hann útskýrir að hann geti talað íslensku. „Það er málið á Íslandi, lærðu íslensku og þú 

ert kominn inn í hópinn“. 

4.3 Sýn á Ísland sem fjölmenningarsamfélag 

Auknir fólksflutningar hafa verið í umfjöllun samfélagsins upp á síðkastið. Fannst 

rannsakanda því tilvalið að spyrja viðmælendurnar út í þeirra álit á þeim málefnum sem 

varða flóttafólk og aukningu á erlendu vinnuafli. Sameiginlegt viðhorf allra viðmælenda 

var að þeir voru ekki mjög hlynntir aukningu flóttafólks til landsins. 

4.3.1 Flóttafólk  

Allir viðmælendurnir nefdu að þeim þætti óþægilegt að vita lítið um uppruna þeirra sem 

koma sem flóttafólk til landsins. Gustaw lýsti áhyggjum sínum af því að þekkja ekki 

náungann: 

Ég er samt enginn rasisti á móti fólki sko, en allt þetta er hættulegt og ég er 
fjölskyldumaður og ég vil ekki fá einhverja sem eru ekki að vinna og við vitum 
ekkert hvaðan kom hann og hvað heitir hann í rauninni. 

Henryka hafði svipaða sögu að segja og lýsti áhyggjum sínum af því að Ísland ætlaði að 

taka á móti fleiri flóttamönnum. „Maður sér og heyrir mikið. Ég veit ekki, hvaða fólk kemur 

til landsins“. 

Marijan benti á að honum þætti að flóttafólk ætti frekar að fara til Asíu í stað Evrópu. 

„Við [í Evrópu] erum allt allt öðruvísi“. Sjálfur hafði hann reynslu af því að búa með fólki 

af ólíkum uppruna og með ólík trúarbrögð. Upplifun hans var sú að menning sem væri 

nokkuð frábrugðið því sem við þekkjum, gæti haft slæmar afleiðingar. „Ég vil hjálpa fólki, 

en ég held að þetta sé ekki réttur staður fyrir þau að vera“. 

Þrátt fyrir þessar áhyggjur nefndu allir að þeir bæru ekki kynþáttafordóma í garð 

flóttamanna. Áhyggjurnar stæðu af óhuggulegum fréttum utan úr heimi. Þá nefndu þau 

öll að þau vildu hjálpa fólki, en þeim þætti mikilvægt að fólk kæmi til Íslands á réttum 

forsendum. Marijan sagði frá því að honum þætti mikilvægt að flóttafólk væri reiðubúið 

að leggja það á sig að verða hluti af samfélaginu: „Ef þetta fólk kemur og er tilbúið að 

komast í hópinn, allir velkomnir“. 

4.3.2 Erlent vinnuafl 

Henryka hafði reynslu af því að ráða fólk í starf til sín. Hún hafði verið í sambandi við 

Vinnumálastofnun sumarið áður í leit af starfsfólki en illa gekk. Fáir sóttu um starfið, þrátt 

fyrir að umsóknir hafi verið sendar á fjölmarga. „Ég held að við eigum fullt af fólki sem 

getur tekið þessi störf, við þurfum ekki að flytja fólk inn“. Þá sagðist hún vita af 

einstaklingum sem vildu frekar vera atvinnulausir í stað þess að vinna láglaunastarf. Að 

hennar mati ætti að nýta fólkið í landinu og bjóða þeim betri kjör í stað þess að flytja inn 

erlent vinnuafl. Að því sögðu sagðist hún ekki vera á móti því að flytja inn erlent vinnuafl 

ef þörf væri á því: „Ef það vantar starfsfólk að þá verðum við að gera það, því einhver þarf 

að vinna“. 

5  Umræða 

Markmið rannsóknarinnar var að auka skilning á stöðu innflytjenda á íslenskum 

vinnumarkaði. Til þess að verða við því markmiði var upplifun innflytjenda í 

millistjórnendastöðum tekin fyrir. Megin niðurstöður rannsóknarinnar eru þær að 

innflytjendur sem hafa komist í starf millistjórnenda höfðu unnið sig upp í núverandi 

stöðu. Þá virðist menntunin skipta máli til að komast í stjórnunarstöður. Viðmælendurnir 

höfðu annars vegar góða menntun frá heimalandi sínu og þá sóttu þau námskeið til að 

styrkja stöðu sína í starfi. Viðmælendurnir voru allir sammála því að helsta hindrunin á 

íslenskum vinnumarkaði hafi verið hve flókið tungumál íslenskan sé. Þau hafi þó með 

tímanum náð tökum á tungumálinu. Þá var sameiginlegt viðhorf viðmælendanna á 

aukinni komu flóttafólks til landins almennt ekki gott. 

Eins og Viktoría Hermannsdóttir (2014) kom inná í frétt sinni um erfiðleika innflytjenda 

í atvinnuleit, eru margir innflytjendur sem fá menntun sína ekki metna á íslenskum 

vinnumarkaði. Niðurstöður þessarar rannsóknar sýna að menntun skiptir máli til að 

komast í starf millistjórnenda. Þó viðmælendur þessarar rannsóknar hafi ekki fundið fyrir 

erfiðleikum í tengslum við viðurkenningu menntunar, höfðu þeir heyrt af þessari hindrun 

frá öðrum innflytjendum. 

Hindranir sem allir viðmælendurnir voru sammála um að hafi orðið á vegi þeirra var 

íslenska tungumálið. Flestir viðmælendanna lærðu tungumálið upp á sitt eindæmi með 

hjálp vina og vandamanna. Aðeins einn þeirra fór á sérstakt íslenskunámskeið á vegum 

vinnuveitanda þar sem farið var yfir grunninn í íslensku. Þessar niðurstöður eru í samræmi 

við grein Unnar Dísar Skaptadóttur og Helgu Ólafsdóttur (2010) þar sem talað um hversu 

erfitt geti verið fyrir innflytjendur að sækja íslenskunámskeið sökum þess að enginn einn 

aðili stendur fyrir íslenskukennslu á Íslandi. Það gæti verið ein ástæða þess að fleiri 

viðmælendur sóttu ekki námskeið í íslenskukennslu. Þá nefnir einn viðmælendanna að til 

að komast inn í íslenskt samfélag sé mikilvægt að leggja það á sig að læra og tala íslensku. 

Fordómar í garð minnihlutahópa hafa alla tíð verið til staðar. Innflytjendur eru í 

minnihluta í íslensku samfélagi og hefði rannsakandi því haldið að viðmælendur 

rannsóknarinnar hefðu fundið fyrir fordómum í sinn garð. Það virtist þó ekki vera og 

sögðust þeir persónulega ekki hafa fundið fyrir fordómum. Allir sögðust þeir þó þekkja 

aðra sem hafi orðið fyrir fordómum í íslensku samfélagi. Í skýrslu Hallfríðar Þórarinsdóttir, 

Sólveigar H. Georgsdóttir og Berglindar L. Hafsteinsdóttir (2009) á stöðu innflytjenda 

kemur í ljós að oft er erfitt fyrir fólk að ræða um fordóma. Fólk í minnihlutahópum á það 

til að draga úr hlutunum þegar viðkvæm málefni eru til umræðu. Þá getur það tekið tíma 

fyrir fólk að opna sig og treysta sér að ræða viðkvæm málefni. Því má gera ráð fyrir að 

einhverjir viðmælenda þessarar rannsóknar hafi orðið fyrir fordómum, en kjósi að segja 

ekki frá þeim. 

Sýn viðmælendanna á Ísland sem fjölmenningarsamfélag var frekar einsleit. Allir 

viðmælendur rannsóknarinnar voru sammála því að aukning flóttafólks til landsins væri 

áhyggjuefni. Að þekkja ekki bakgrunn fólksins er helsta áhyggjuefnið. Allir voru þó opnir 

fyrir því að hjálpa fólki, en ekki á þeirri skoðun að Ísland væri besti áfangastaðurinn. Annað 

áhyggjuefni varðandi aukningu flóttafólks var hverju þau skiluðu til samfélagsins. Einn 

viðmælendanna hafði þá reynslu að flóttafólk fengi meira frá samfélaginu en það skilaði 

til þess. Að hans mati væru allir velkomnir til landsins, svo lengi sem þeir væru tilbúnir að 

leggja það á sig að verða hluti af íslensku samfélagi. Þá var það álit eins viðmælandans að 

það ætti að nýta fólkið í landinu í stað þess að flytja inn erlent vinnuafl. 

Þegar niðurstöður þessarar rannsóknar eru bornar saman við fyrri rannsóknir má sjá 

líkindi. Í báðum fyrri rannsóknunum, sem farið var yfir í fræðilegu yfirliti ritgerðarinnar, 

kom fram að íslenskukunnátta er ein af lykilhindrunum sem verða á vegi innflytjenda. 

Þessar niðurstöður eru í samræmi við niðurstöður þessarar rannsóknar. Ef það er rétt að 

enginn viðmælendanna hafi fundið fyrir fordómum í sinn garð má túlka það sem svo að 

Íslendingar séu opnir fyrir fjölmenningarlegu samfélagi. Það er í samræmi við rannsókn 

Kristínar Harðardóttir, Kristínar Loftsdóttir og Unnar Dísar Skaptadóttir (2007). Í rannsókn 

þeirra kemur fram að innfæddum finnist mikilvægt að innflytjendur taki virkan þátt í 

samfélaginu. 

Rannsókn þessari er ætlað að vera innlegg í umræðuna um stöðu innflytjenda á 

íslenskum vinnumarkaði. Þar sem engar rannsóknir á innflytjendum í 

millistjórnendastöðum hafa verið gerðar áður fannst rannsakanda mikilvægt að varpa 

ljósi á upplifun þeirra til að fá heildarmynd á stöðu innflytjenda. 

5.1 Réttmæti og áreiðanleiki 

Þar sem niðurstöður rannsóknar eru bundnar við þáttakendur hennar, getur reynst erfitt 

og flókið að meta réttmæti eigindlegra rannsókna. Til að auka réttmæti rannsóknar þarf 

rannsakandi að gæta þess að réttir einstaklingar séu valdir. Aðilarnir þurfa að vera með 

kunnáttu og reynslu á fyrirbærinu sem verið er að rannsaka til að rannsóknin geti talist 

trúverðug. Þá telst rannsókn réttmæt ef einstaklingar sem hafa gengið í gegnum sömu 

reynslu geta tengt við niðurstöður rannsóknar og að þeir sem ekki hafa gengið í gegnum 

reynsluna geti þekkt hana við lestur niðurstaðna (Sigríður Halldórsdóttir og Sigurlína 

Davíðsdóttir, 2013). Til að auka réttmæti og trúverðugleika þessarar rannsóknar notaði 

rannsakandi aðferð tilgangsúrtaka við val þátttakenda. Þátttakendur rannsóknarinnar 

höfðu því allir reynslu af fyrirbærinu sem verið var að rannsaka. 

Áreiðanleiki rannsókna miðast við að annar rannsakandi geti framkvæmt rannsókn 

með sömu rannsóknargögn, fræðasýn og við sömu aðstæður án þess að fá niðurstöður 

sem stangast á við niðurstöður rannsakandans (Sigríður Halldórsdóttir og Sigurlína 

Davíðsdóttir, 2013). Í fyrirbærafræðilegum rannsóknum er vert að taka fram að engir tveir 

rannsakendur eru eins. Reynsla þeirra og fræðisýn gerir það að verkum að ólíklegt sé að 

niðurstöður þeirra að sama verkefni verði eins (Sigríður Halldórsdóttir, 2013a). 

5.1.1 Takmarkanir rannsóknar 

Í eigindlegum rannsóknum verða rannsóknargögn til út frá rannsakanda og þátttakendum 

rannsóknar. Hver þátttakandi hefur ólíka reynslu af fyrirbærinu sem verið er að rannsaka. 

Rannsóknargögnin takmarkast því við reynslu þátttakenda rannsóknarinnar (Helga 

Jónsdóttir, 2013). Fjöldi þátttakenda fer eftir markmiði rannsóknarinnar. Yfirleitt er talað 

um að réttum fjölda þátttakenda sé náð þegar nýjar upplýsingar hætta að koma úr 

gagnasöfnuninni, oft kallað mettun (Katrín Blöndal og Sigríður Halldórsdóttir, 2013). 

Vegna tímamarka á ritgerðinni náði rannsakandi ekki að framkalla mettun við 

gagnasöfnun þessarar rannsóknar. Erfiðlega gekk að ná sambandi við þátttakendur með 

þeim afleiðingum að ferli gagnasöfnunarinnar tók lengri tíma en búist var við í upphafi. 

Vegna ólíkrar reynslu fólks af fyrirbærinu og smæðar rannsóknarinnar ber að varast að 

alhæfa niðurstöðurnar rannsóknarinnar. 

6  Lokaorð 

Í ritgerðinni hefur höfundur beint sjónum að viðhorfi innflytjenda í millistjórnendastöðum 

á íslenskan vinnumarkað. Tilgangurinn er sá að auka skilning fólks á stöðu innflytjenda á 

íslenskum vinnumarkaði. Í upphafi ritgerðarinnar var þeirri spurningu varpað fram hver 

upplifun innflytjenda í millistjórnendastöðum sé á íslenskum vinnumarkaði, hver leið 

þeirra hafi verið að stöðunni og hvort hindranir hafi verið á vegi þeirra. Niðurstöður 

rannsóknarinnar vinna að því að svara þessum spurningum. Rannsakandi lagði sitt af 

mörkum við gerð rannsóknarinnar til að skila áreiðanlegum og öruggum niðurstöðum. 

Sökum smæðar rannsóknarinnar ber að gæta að færa niðurstöðurnar yfir á alla 

innflytjendur í millistjórnendastöðum og alhæfa. Niðurstöðurnar gefa þó innsýn á stöðu 

innflytjenda sem hafa yfirstigið hindranirnar sem verða oft á vegi þeirra. 

Segja má að upplifun viðmælenda rannsóknarinnar af íslenskum vinnumarkaði sé 

almennt mjög góð. Samsvörun var í svörum viðmælendanna og hyggjast þeir ekki flytja til 

síns heimalands í bráð. Það sem kom rannsakanda mest á óvart í niðurstöðunum var að 

hindranir viðmælendanna voru ekki fleiri. Þær niðurstöður eru þó teknar með fyrirvara 

þar sem oft getur verið erfitt fyrir fólk að tala um málefni af þessu tagi. 

Þar sem engar rannsóknir hafa verið gerðar áður á innflytjendum í 

millistjórnendastöðum verður áhugavert að fylgjast með þróun þeirra mála á næstu 

árum. Áhugavert getur verið að kanna stöðu innflytjenda í millistjórnendastöðum í 

ákveðnum atvinnugreinum og bera saman við aðrar atvinnugreinar. Er það von 

rannsakanda að fleiri rannsóknir af þessu tagi verði gerðar til að öðlast betri sýn á stöðu 

innflytjenda á Íslandi. 

Viðauki 

Viðtalsrammi 

Meginefni viðtals 

- Markmiðið er að fá sem ítarlegastar upplýsingar um reynslu viðmælandans af 

íslenskum vinnumarkaði sem starfsmaður í starfi millistjórnanda.  

1. Segðu mér frá uppruna þínum og hvers vegna þú fluttir til Íslands. 

- Hvað hefur þú búið lengi á Íslandi? 

- Ríkisfang (íslenskt eða erlent). 

- Menntun – Hvar laukst þú menntun þinni og hvert er hæsta menntunarstig 

þitt? 

2. Segðu mér frá reynslu þinni af íslenskum vinnumarkaði. 

- Hvaða vinnustaðir, tímalengd á hverjum stað, menntunarkröfur (nýtist 

menntunin í starfi / viðurkennd menntun). 

- Telur þú að menntun innflytjenda nýtast í starfi? 

o Telur þú menntun innflytjenda vera metna til fulls á íslenskum 

vinnumarkaði? 

- Hvaða tungumál notar þú í vinnunni. 

o Hvernig metur þú íslensku-/tungumálakunnáttu þína og fékkst þú 

stuðning vegna tungumálsins í upphafi (frá vinnuveitanda)? 

3. Segðu mér frá því hvernig þú öðlaðist núverandi starf og reynslu þína af ferlinu 

og starfinu. 

- Segðu mér frá því hvernig þú hlaust núverandi starf 

- Hvernig var umsóknarferlið? (t.d. fordómar) 

- Hversu lengi hefur þú starfað á núverandi vinnustað? 

- Hvaða starfsheiti ert þú með? 

- Hverskyns verkefnum sinnir þú? 

- Hver er reynsla þín af starfinu, samskiptum við starfsfólk (undirmenn og 

yfirmenn) /viðskiptavini? 

o Erlendir/íslenskir undirmenn/yfirmenn, hvernig eru samskiptin? 

- Félagslíf tengt vinnustað/starfi. 

Niðurlag viðtals 

4. Hvaða reynslu hefur þú sem innflytjandi í íslensku samfélagi – jákvæð og 

neikvæð (t.d. fordómar)? 

- Hvað finnst þér um hina miklu umræðu um innflytjendur og flóttamenn/ vilt 

þú segja eitthvað um þá miklu umræðu sem hefur verið um innflytjendur og 

flóttamenn? 

5. Er eitthvað sem þú vilt koma á framfæri að lokum? 


